R E L A C I O N

PËR
PROJEKTVENDIMIN 
“PËR MIRATIMIN E STRATEGJISË KOMBËTARE TË INDUSTRISË 2026-2030”
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Projektvendimi i Këshillit të Ministrave “Për Miratimin e Strategjisë Kombëtare të Industrisë 2026-2030” propozohet nga Ministri i Ekonomisë dhe Inovacionit (MEI) si një dokument politik i qeverisë shqiptare, në kuadër të përmbushjes së piketave mbyllëse për Kapitullin 20  “Ndërmarrjet dhe Politikat Industriale”. 

Ministria e Ekonomisë dhe Inovacionit ka ndërmarrë procesin për hartimin dhe miratimin e Strategjisë Kombëtare Industriale 2026–2030, në përputhje me kuadrin e politikës industriale të Bashkimit Evropian dhe në veçanti me Komunikatën e Komisionit Evropian Nr. (2020) 102 “Për një Strategji të re Industriale për Evropën” dhe Komunikatën Nr. (2021) 350 e Komisionit Europian “Për Përditësimin e Strategjisë së re Industriale 2020: Ndërtimi i një tregu të vetëm më të fortë për rimëkëmbjen e Europës”.
Për sa më lart, është ngritu Grupi Ndërinstitucional i Punës, bazuar në Urdhrin nr. 15, datë 30.01.2026 “Për Ngritjen e Grupit Ndërinstitucional të Punës për hartimin e Strategjisë Kombëtare të Industrisë 2026-2030 dhe të planit të Veprimit”. Pjesë e grupit të punës janë Ministria e Ekonomisë dhe Inovacionit, Ministria e Drejtësisë, Ministria për Evropën dhe Punët e Jashtme, Ministria e Financave, Ministria e Turizmit, Kulturës dhe Sportit, Ministria e Mjedisit, Ministria e Bujqësisë dhe Zhvillimit Rural, Agjencia Shqiptare e Zhvillimit të Investimeve, Koorporata Shqiptare e Investimeve.
Strategjia Kombëtare e Industrisë 2026–2030 (SKI) synon të adresojë kufizimet strukturore që pengojnë transformimin industrial të ekonomisë shqiptare, përmes krijimit të një kornize të integruar rregullatore, institucionale dhe financiare. Ajo ndërton një sistem të koordinuar ndërhyrjesh që lidhin prioritizimin e sektorëve me instrumentet kryesore të politikës – inovacionin, investimet, zhvillimin e aftësive dhe promovimin e eksporteve – si dhe me mekanizmat e qeverisjes dhe koordinimit ndërinstitucional. 

Qëllimi i saj është të mbështesë kalimin drejt një modeli zhvillimi të bazuar në produktivitet dhe vlerë të shtuar, duke rritur peshën e prodhimit në ekonomi, duke ngritur intensitetin teknologjik dhe duke zhvilluar zinxhirët e furnizimit. Në të njëjtën kohë, strategjia synon të forcojë integrimin e ekonomisë shqiptare në zinxhirët evropianë të vlerës dhe të orientojë investimet publike dhe private drejt aktiviteteve prodhuese dhe eksportuese me produktivitet të lartë.
SKI 2026–2030 përbën një instrument të rëndësishëm të lidhur me Kapitullin 20 “Ndërmarrjet dhe Poltikat Industriale” të acquis të Bashkimit Evropian në kuadër të procesit të anëtarësimit. Ky kapitull kërkon që Shqipëria të vendosë dhe të fillojë zbatimin e një strategjie gjithëpërfshirëse dhe të qëndrueshme për zhvillimin industrial, në përputhje me kuadrin e politikave industriale të BE-së, si dhe të demonstrojë kapacitete të përshtatshme administrative dhe koordinim efektiv ndërinstitucional. Strategjia mbështetet në Neni 173 i Traktatit për Funksionimin e Bashkimit Evropian, i cili përcakton objektivin e forcimit të konkurrueshmërisë së industrisë dhe promovimit të një mjedisi të favorshëm për zhvillimin e ndërmarrjeve.
Strategjia Kombëtare e Industrisë 2026-2030 do të hartohet në bazë të konsultimeve intensive me aktorët kryesorë dhe në përputhje me strategjitë dhe programet ekzistuese në nivel kombëtar, rajonal dhe ndërkombëtar.
SKI 2026-2030 pasqyron Objektivat e Zhvillimit të Qëndrueshëm (OZHQ), specifikisht OZHQ 8 (Punë e Denjë dhe Rritje Ekonomike), OZHQ 9 (Industri, Inovacion dhe Infrastrukturë) dhe OZHQ 12 (Konsum dhe Prodhim i Qëndrueshëm), të cilat promovojnë zhvillimin e industrive të qëndrueshme, rritjen e kapaciteteve prodhuese dhe përdorimin efikas të burimeve. Gjithashtu, kontribuon në OZHQ 13 (Veprimi për Klimën) përmes dekarbonizimit të proceseve industriale dhe reduktimit të emetimeve. 
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Projektvendimi është parashikuar në programin analitik të projektakteve për Ministrinë e Ekonomisë dhe Inovacionit për vitin 2026.
III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME
Grupi ndërinstitucional i punës, bazuar në Urdhrin nr. 15, datë 30.01.2026 “Për Ngritjen e Grupit Ndërinstitucional të Punës për hartimin e Strategjisë Kombëtare të Industrisë 2026-2030 dhe të planit të Veprimit”, ka kryer analizën dhe vlerësimin e fazës së fushëveprimit, shqyrtimit dhe vlerësimit të kuadrit ligjor aktual dhe kontekstit institucional lidhur me politikat industriale, si dhe ka kryer analizën e mangësive ligjore të Acquis të BE-së.
Produkti kryesor i grupit të punës është hartimi i SKI 2026-2030, që synohet të miratohet nëpërmjet këtij projektvendimi. 

Ajo është në përputhje të drejtpërdrejtë me kuadrin kryesor të politikës industriale të BE-së të përcaktuar në Strategjinë e Re Industriale për Evropën dhe në Përditësimin e Strategjisë Industriale të vitit 2020, të cilat përcaktojnë drejtimin e transformimit drejt një baze industriale të gjelbër, digjitale, reziliente dhe konkurruese në nivel global.
Projektvendimi për miratimin e Strategjisë Kombëtare të Industrisë 2026-2030, përcakton vizionin, prioritetet, qëllimet strategjike, operacionale dhe përmbatjen e politikave industriale në përputhje me acquis të Bashkimit Evropian.
Ky projektvendim u gjenerua në sistemin e mbivendosjes ligjore dhe pas kërkimit rezulton se ky projektakt nuk ka mbivendosje ligjore.

Akti i propozuar nuk ka për qëllim ndërmarrjen e proceseve të derregullimit dhe nuk sjell thjeshtim, reduktim apo eliminim të procedurave administrative ekzistuese.

IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektvendimi propozohet në mbështetje të nenit 100 të Kushtetutës, “Këshilli i Ministrave merr vendime me propozim të Kryeministrit ose të ministrit përkatës”.
V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)
Projektvendimi synon miratimin e Strategjisë Kombëtare të Industrisë në përputhje me dispozitat e Rregulloreve të BE-së si vijon:
· Komunikata (BE) Nr. (2020) 102 e Komisionit Europian për Parlamentin Europian, Këshillin Europian, Komitetin Ekonomik dhe Social Europian dhe Komitetin e Rajoneve për një Strategji të re Industriale për Evropën;
· Komunikata (BE) Nr. (2021) 350 e Komisionit Europian për Parlamentin Europian, Këshillin, Komitetin Ekonomik dhe Social Europian dhe Komitetin e Rajoneve për Përditësimin e Strategjisë së re Industriale 2020: Ndërtimi i një tregu të vetëm më të fortë për rimëkëmbjen e Europës.
VI. PËRMBLEDHJE SHPJEGUESE E PËRMBAJTJES SË PROJEKTAKTIT
Në pikën 1 të projekaktit përcaktohet miratimi i Strategjisë Kombëtare të Industrisë 2026-2030 dhe të planit të saj të veprimit.
Në pikën 2 të projektaktit përcaktohet ngritja e grupit ndërinstitucional për monitorimin e Strategjisë Kombëtare të Industrisë 2026-2030, nën drejtimin e ministrisë përgjegjëse për ekonominë. Funksionet, përbërja dhe detyrat e këtij grupi caktohen me urdhër të Kryeministrit.
Në projektakt përcaktohet konteksti strategjik, vizioni i strategjisë, misioni, qëllimet strategjike, objektivat specifike të strategjisë dhe masat konkrete për zhvillimin e politikave industriale. 

Strategjia Kombëtare e Industrisë 2026–2030 synon të adresojë kufizimet strukturore që pengojnë transformimin industrial të ekonomisë shqiptare, përmes krijimit të një kornize të integruar rregullatore, institucionale dhe financiare. Ajo ndërton një sistem të koordinuar ndërhyrjesh që lidhin prioritizimin e sektorëve me instrumentet kryesore të politikës – inovacionin, investimet, zhvillimin e aftësive dhe promovimin e eksporteve – si dhe me mekanizmat e qeverisjes dhe koordinimit ndërinstitucional. 
(SKI) 2026–2030 përcakton vizionin e saj si: “Një industri shqiptare e modernizuar, inteligjente dhe e qëndrueshme, e integruar në tregjet ndërkombëtare si promotore e zhvillimit të gjelbër dhe digjital, konkurrencës cilësore dhe mirëqenies sociale.”
Ky vizion materializohet në qëllime strategjike që orientojnë transformimin e sistemeve të prodhimit, zhvillimin e ekosistemeve industriale dhe forcimin e qeverisjes së politikës industriale. Në këtë drejtim, SKI synon të integrojë instrumentet ekzistuese të politikave, të adresojë boshllëqet sistemike dhe të krijojë mekanizma efektivë për një zhvillim industrial të qëndrueshëm, të koordinuar dhe të orientuar drejt rezultateve.

Transformimi industrial prodhon rezultate të qëndrueshme kur përmirëson jo vetëm produktivitetin dhe konkurrueshmërinë, por edhe cilësinë e punësimit, kushtet e punës dhe përfshirjen sociale. 

Ekonomia shqiptare po konsolidon gradualisht një profil zhvillimi që ofron mundësi të konsiderueshme për transformim strukturor, veçanërisht përmes forcimit të sektorëve prodhues, eksportues dhe aktiviteteve me vlerë të shtuar. Pozicioni gjeografik strategjik, integrimi progresiv në tregun europian, si dhe potenciali për tërheqjen e investimeve në industri dhe teknologji krijojnë kushte të favorshme për një model të ri rritjeje të bazuar në produktivitet, inovacion dhe konkurrueshmëri. 
Shqipëria disponon një bazë industriale me potencial të pashfrytëzuar plotësisht, e cila mund të shndërrohet në një motor të rëndësishëm të zhvillimit ekonomik dhe të eksporteve. Zhvillimi i industrisë përpunuese, forcimi i lidhjeve me zinxhirët rajonalë dhe globalë të vlerës, si dhe orientimi i investimeve drejt aktiviteteve me intensitet më të lartë teknologjik, përbëjnë mundësi konkrete për rritjen e vlerës së shtuar në ekonomi. Paralelisht, përmirësimi i aftësive të fuqisë punëtore, rritja e produktivitetit dhe zgjerimi i kapaciteteve inovative krijojnë premisa për kalimin nga konkurrueshmëria e bazuar në kosto drejt konkurrueshmërisë së bazuar në cilësi dhe teknologji.
Në këtë kontekst, Shqipëria ka ndërtuar një bazë të rëndësishme strategjike dhe institucionale për zhvillimin industrial, duke harmonizuar gradualisht legjislacionin dhe politikat me standardet e Bashkimit Evropian.
Në të njëjtën kohë, procesi i integrimit evropian ofron një mundësi unike për përshpejtimin e zhvillimit industrial të vendit. Kapitulli 20 i acquis të Bashkimit Evropian “Ndërmarrjet dhe Politika Industriale” promovon rritjen e konkurrueshmërisë, modernizimin e industrisë, mbështetjen e ndërmarrjeve të vogla dhe të mesme, si dhe integrimin në zinxhirët evropianë të vlerës. Për Shqipërinë, ky proces përfaqëson jo vetëm një detyrim për përafrimin e politikave dhe instrumenteve mbështetëse, por edhe një mundësi për të orientuar transformimin ekonomik drejt aktiviteteve me produktivitet më të lartë, inovacion dhe teknologji. Përmes shfrytëzimit të instrumenteve financiare të Bashkimit Evropian, nxitjes së investimeve në sektorët prioritarë, forcimit të bashkëpunimit ndërmjet biznesit, akademisë dhe institucioneve publike, si dhe zhvillimit të aftësive të fuqisë punëtore, Shqipëria mund të krijojë një ekosistem industrial më konkurrues dhe më të integruar në tregun e përbashkët evropian.

Potencial të veçantë paraqesin sektorët e industrisë përpunuese, përpunimin e materialeve, industrinë e lehtë, teknologjitë digjitale dhe aktivitetet prodhuese me orientim eksporti, ku vendi gëzon avantazhe konkurruese të lidhura me pozicionin gjeografik, aksesin në tregjet rajonale dhe evropiane, si dhe një bazë në zhvillim të kapitalit njerëzor. Paralelisht, tendencat globale të rikonfigurimit të zinxhirëve të furnizimit dhe afërsia e Shqipërisë me tregun e Bashkimit Evropian krijojnë mundësi të reja për tërheqjen e investimeve në aktivitetet prodhuese dhe për integrimin e ndërmarrjeve shqiptare në zinxhirët ndërkombëtarë të vlerës. Këto zhvillime, të kombinuara me reformat e vazhdueshme institucionale dhe përmirësimin e klimës së biznesit, krijojnë kushtet për një rritje të rolit të industrisë në ekonomi, në eksporte dhe në krijimin e vendeve të punës me vlerë të shtuar më të lartë.

Misioni i (SKI) 2026–2030  është “Të nxisë transformimin strukturor të industrisë shqiptare përmes adoptimit të teknologjive inteligjente dhe praktikave të gjelbra, duke siguruar një mjedis prodhues të qëndrueshëm, konkurrues, gjithëpërfshirës dhe të harmonizuar me kërkesat e tregut evropian.”
Strategjia Kombëtare Industriale funksionon si një komponent i një kuadri të dyfishtë politikash për Kapitullin 20 të acquis të BE-së. SKI ka si mision transformimin e ekosistemeve industriale, rritjen cilësore të sistemeve të prodhimit dhe integrimin në zinxhirët e vlerës. 
SKI 2026–2030 është e strukturuar në gjashtë seksione kryesore tematike, të organizuara sipas logjikës së planifikimit strategjik të IPSIS, duke kaluar nga analiza e kontekstit dhe vizionit, drejt objektivave strategjike, masave, zbatimit dhe financimit. Kjo strukturë siguron një lidhje të qartë ndërmjet diagnozës së situatës, orientimit strategjik, ndërhyrjeve të planifikuara dhe mekanizmave të monitorimit e llogaridhënies.
Seksioni I – Konteksti Strategjik
Seksioni i parë përbën bazën analitike dhe argumentuese të strategjisë, duke përshkruar situatën aktuale të industrisë shqiptare, si dhe identifikuar faktorët që justifikojnë nevojën për një politikë industriale të re. Në këtë seksion analizohet pozicioni aktual i industrisë në ekonomi, potenciali i sektorëve prodhues, sfidat e produktivitetit, niveli i integrimit në tregjet evropiane dhe mundësitë që krijon procesi i anëtarësimit në Bashkimin Evropian. Strategjia argumenton se Shqipëria disponon instrumente politike dhe strategjike, por ato veprojnë në mënyrë të fragmentuar dhe nuk janë orientuar mjaftueshëm drejt një objektivi të përbashkët industrial. Për këtë arsye, seksioni vendos bazat konceptuale të nevojës për koordinim më të madh ndërmjet inovacionit, investimeve, aftësive, eksporteve dhe zhvillimit industrial dhe zinxhirit të vlerës. 
Zbatimi i Strategjisë Kombëtare Industriale (SKI) mbështetet në një kuadër ligjor dhe institucional tashmë ekzistues, por që kërkon përmirësime të synuara për të siguruar koordinimin ndër-sektorial dhe përafrimin me kërkesat e Kapitullit 20 të acquis të BE-së. Analiza e mëposhtme identifikon aktet ligjore dhe institucionet kryesore që kanë relevancë për politikën industriale, duke evidentuar si forcën ekzistuese ashtu edhe boshllëqet që SKI duhet të adresojë. 
Ai gjithashtu shpjegon se si strategjia lidhet me dokumentet kombëtare si SKZHIE, BIDS, S3, Strategjia e Punësimit dhe Aftësive dhe me Kapitullin 20 të acquis të BE-së, duke e pozicionuar SKI-në si instrumentin qendror të politikës industriale shqiptare.
Një pjesë e strategjisë i kushtohet metodologjisë së përzgjedhjes së politikave dhe instrumenteve. Strategjia argumenton se nuk synon krijimin e një sistemi të ri paralel ndërhyrjesh, por përdorimin dhe integrimin e instrumenteve ekzistuese.
Një komponent i rëndësishëm i Kontekstit Strategjik është analiza e kuadrit ligjor dhe institucional që mbështet zhvillimin industrial në Shqipëri. Strategjia evidenton se vendi disponon tashmë një bazë relativisht të konsoliduar legjislative, e cila mbulon aspektet kryesore të politikës industriale, duke filluar nga investimet, zhvillimi i ndërmarrjeve, kërkimi shkencor dhe inovacioni, deri te standardizimi, transformimi digjital, ekonomia qarkulluese dhe financimi i zhvillimit. Kjo bazë ligjore krijon kushtet e nevojshme për funksionimin e një politike moderne industriale dhe për përafrimin gradual me acquis të Bashkimit Evropian.

Në fushën e investimeve, kuadri ligjor mbështetet në legjislacionin për investimet strategjike dhe investimet e huaja, të cilat synojnë të krijojnë një mjedis më të favorshëm për tërheqjen e kapitalit vendas dhe ndërkombëtar në sektorët prioritarë të ekonomisë. Paralelisht, legjislacioni për zonat e teknologjisë dhe zhvillimit ekonomik krijon bazën për zhvillimin e parqeve industriale dhe teknologjike, të cilat konsiderohen instrumente të rëndësishme për përqendrimin e investimeve dhe zhvillimin e aktiviteteve prodhuese me vlerë të shtuar më të lartë.

Një rol të rëndësishëm luan gjithashtu legjislacioni për ndërmarrjet mikro, të vogla dhe të mesme, i cili krijon bazën për mbështetjen e sektorit privat dhe zhvillimin e zinxhirëve industrialë të furnizimit. Duke qenë se struktura ekonomike e Shqipërisë dominohet nga NVM-të, forcimi i kapaciteteve të tyre për të adoptuar teknologji, për të inovuar dhe për t’u integruar në tregjet ndërkombëtare përbën një kusht thelbësor për realizimin e objektivave të strategjisë. Në të njëjtën kohë, ligji për shkencën dhe kërkimin shkencor krijon bazën institucionale për lidhjen e kërkimit me industrinë dhe për transferimin e teknologjisë, duke mbështetur zhvillimin e ekosistemeve të inovacionit industrial.

Në aspektin e konkurrueshmërisë dhe integrimit në tregun evropian, rëndësi të veçantë kanë legjislacioni për standardizimin, pronësinë industriale, inspektimin e tregut dhe ndihmën shtetërore. Këto instrumente janë thelbësore për garantimin e cilësisë së produkteve, mbrojtjen e inovacionit, funksionimin e konkurrencës së ndershme dhe harmonizimin me kërkesat e Tregut të Vetëm Evropian. Për më tepër, kuadri ligjor për qeverisjen elektronike dhe transformimin digjital krijon kushtet për përshpejtimin e digjitalizimit të proceseve ekonomike dhe industriale, një nga shtyllat kryesore të transformimit industrial të parashikuar nga strategjia.

Nga perspektiva institucionale, strategjia evidenton ekzistencën e një numri të konsiderueshëm institucionesh përgjegjëse për aspekte të ndryshme të politikës industriale. Ministria e Ekonomisë dhe Inovacionit luan rolin udhëheqës në hartimin e politikave industriale dhe koordinimin e tyre me politikat e inovacionit dhe zhvillimit të biznesit. AIDA mbështet promovimin e investimeve dhe zhvillimin e ndërmarrjeve, AKPA kontribuon në zhvillimin e aftësive dhe formimit profesional, ndërsa AKSHI dhe AKKSHI mbulojnë respektivisht transformimin digjital dhe ekosistemin e kërkimit e inovacionit. Këtyre u shtohen institucionet përgjegjëse të standardizimit, pronësisë industriale, konkurrencës dhe koordinimit strategjik, të cilat përbëjnë pjesë integrale të arkitekturës së politikës industriale.

Megjithatë, analiza arrin në përfundimin se sfida kryesore nuk lidhet me mungesën e instrumenteve ligjore apo të institucioneve, por me fragmentimin e tyre. Politikat, programet dhe mekanizmat financiarë shpesh funksionojnë në mënyrë të pavarur, me koordinim të kufizuar ndërinstitucional dhe pa një sistem të unifikuar monitorimi të performancës industriale. Për këtë arsye, Strategjia Kombëtare Industriale nuk synon të krijojë struktura të reja paralele, por të ndërtojë një mekanizëm të integruar qeverisjeje që lidh politikat, institucionet dhe instrumentet ekzistuese në funksion të një objektivi të përbashkët: transformimit të qëndrueshëm industrial të Shqipërisë.

Seksioni II – Deklarata e Vizionit
Pas identifikimit të sfidave dhe mundësive, strategjia kalon në përcaktimin e drejtimit afatgjatë të zhvillimit industrial. Ky seksion është thelbësor sepse përkufizon modelin e industrisë që Shqipëria synon të ndërtojë deri në vitin 2030. Vizioni i strategjisë paraqet një industri shqiptare të modernizuar, inteligjente, të qëndrueshme dhe të integruar në tregjet evropiane, ndërsa misioni fokusohet në transformimin strukturor të bazës prodhuese përmes teknologjisë, inovacionit dhe praktikave të gjelbra. Përveç vizionit dhe misionit, seksioni përcakton parimet udhëheqëse të politikës industriale, si konkurrueshmëria e bazuar në dije, tranzicioni i gjelbër dhe digjital, përfshirja e NVM-ve, vendimmarrja e bazuar në evidencë dhe partneriteti ndërmjet qeverisë, biznesit dhe akademisë. 
Në këtë pjesë përcaktohen gjithashtu treguesit kryesorë të performancës (KPI), të cilët do të përdoren për të matur progresin e strategjisë gjatë periudhës së zbatimit. Kjo e bën seksionin jo vetëm deklarativ, por edhe operacional, pasi lidh vizionin me rezultate konkrete dhe të matshme. 
Strategjia niset nga vlerësimi se ekonomia shqiptare po hyn në një fazë të re zhvillimi, ku modeli tradicional i rritjes, i mbështetur kryesisht në konsum, ndërtim dhe sektorë me produktivitet relativisht të ulët, nuk është më i mjaftueshëm për të garantuar konvergjencë afatgjatë me ekonomitë e Bashkimit Evropian. Në këtë kontekst, industria konsiderohet si një nga mekanizmat kryesorë për të nxitur transformimin strukturor të ekonomisë, për të rritur produktivitetin, për të zgjeruar bazën eksportuese dhe për të krijuar vende pune me vlerë të shtuar më të lartë. Dokumenti thekson se Shqipëria disponon një sërë avantazhesh që mund të mbështesin këtë transformim, përfshirë pozicionin gjeografik pranë tregut evropian, kostot konkurruese të prodhimit, potencialin e sektorëve përpunues dhe interesin në rritje të investitorëve të huaj për rajonin e Ballkanit Perëndimor.
Transformimi industrial i Shqipërisë zhvillohet në një kontekst ku Bashkimi Evropian ka identifikuar furnizimin e sigurt dhe të qëndrueshëm me lëndë të para kritike si një prioritet strategjik në kuadër të Aktit për Lëndët e Para Kritike (Rregullorja (BE) 2024/1252). Shqipëria zotëron rezerva me rëndësi tregtare të kromit, nikelit dhe bakrit, të gjitha të përfshira ndër lëndët e para kritike dhe strategjike të Bashkimit Evropian. Ky potencial e pozicionon Shqipërinë si një kontribuues të mundshëm në diversifikimin e zinxhirëve të furnizimit të BE-së, në kuadër të autonomisë strategjike të hapur të përcaktuar nga COM(2021)350. Strategjia e integron këtë dimension strategjik duke përfshirë përpunimin e lëndëve të para dhe thellimin e zinxhirëve të vlerës si një ekosistem industrial prioritar, duke lidhur bazën e burimeve minerare të Shqipërisë me objektivat e elasticitetit dhe sigurisë së furnizimit të Bashkimit Evropian.

Ky proces mundëson integrimin e thelluar, veçanërisht të NVM-ve, në ekosistemet industriale evropiane dhe realizon tranzicionin e dyfishtë – të gjelbër dhe digjital. Në këtë kuadër, Strategjia Kombëtare Industriale (SKI) 2026–2030 përcakton vizionin e saj si:

“Një industri shqiptare e modernizuar, inteligjente dhe e qëndrueshme, e integruar në tregjet ndërkombëtare si promotore e zhvillimit të gjelbër dhe digjital, konkurrencës cilësore dhe mirëqenies sociale.”

Ky vizion materializohet në qëllime strategjike që orientojnë transformimin e sistemeve të prodhimit, zhvillimin e ekosistemeve industriale dhe forcimin e qeverisjes së politikës industriale. Në këtë drejtim, SKI synon të integrojë instrumentet ekzistuese të politikave, të adresojë boshllëqet sistemike dhe të krijojë mekanizma efektivë për një zhvillim industrial të qëndrueshëm, të koordinuar dhe të orientuar drejt rezultateve.

Transformimi industrial prodhon rezultate të qëndrueshme kur përmirëson jo vetëm produktivitetin dhe konkurrueshmërinë, por edhe cilësinë e punësimit, kushtet e punës dhe përfshirjen sociale.
Një element veçanërisht i rëndësishëm i këtij seksioni është integrimi i zhvillimeve të fundit të politikës industriale evropiane në vizionin kombëtar të Shqipërisë. Strategjia argumenton se transformimi industrial duhet të zhvillohet në një mjedis ekonomik që po ndryshon me ritme të shpejta, ku tranzicioni i gjelbër, digjitalizimi dhe siguria e zinxhirëve të furnizimit po bëhen faktorë vendimtarë për konkurrueshmërinë. Në këtë kontekst, Shqipëria synon të mos mbetet vetëm një përfituese pasive e proceseve të integrimit evropian, por të pozicionohet si një aktor aktiv në ekosistemet industriale të Bashkimit Evropian. Strategjia identifikon mundësi të veçanta që lidhen me potencialin e vendit në sektorët përpunues, në industrinë minerare dhe në furnizimin me lëndë të para kritike, duke e lidhur këtë potencial me prioritetet strategjike të Bashkimit Evropian për sigurinë ekonomike dhe diversifikimin e 
Për të materializuar këtë vizion, strategjia përcakton një mision të qartë institucional. Misioni fokusohet në nxitjen e transformimit strukturor të industrisë shqiptare përmes adoptimit të teknologjive inteligjente dhe praktikave të gjelbra, duke krijuar një mjedis prodhues konkurrues dhe të harmonizuar me kërkesat e tregut evropian. Ky mision reflekton bindjen se zhvillimi industrial nuk mund të arrihet vetëm përmes investimeve në infrastrukturë apo financim, por kërkon një transformim të mënyrës se si organizohet prodhimi, si zhvillohen aftësitë, si krijohen inovacionet dhe si ndërtohen marrëdhëniet ndërmjet biznesit, institucioneve kërkimore dhe administratës publike. 

Një pjesë e rëndësishme e seksionit i kushtohet parimeve udhëheqëse të strategjisë. Këto parime përbëjnë bazën normative që orienton të gjitha ndërhyrjet e propozuara në dokument. Parimi i parë lidhet me përafrimin me Bashkimin Evropian dhe siguron që politika industriale shqiptare të zhvillohet në përputhje me kërkesat e acquis dhe me prioritetet e politikës industriale evropiane. Parimi i dytë është integrimi dhe koherenca e politikave, duke synuar kapërcimin e fragmentimit institucional dhe krijimin e sinergjive ndërmjet strategjive ekzistuese. Një parim tjetër themelor është qëndrueshmëria dhe rezilienca, që vendos në qendër tranzicionin e gjelbër dhe aftësinë e industrisë për t’u përshtatur me goditjet ekonomike dhe teknologjike. Strategjia promovon gjithashtu konkurrueshmërinë e bazuar në dije dhe cilësi, duke e larguar gradualisht modelin ekonomik nga avantazhet tradicionale të bazuara në kosto të ulëta. Përfshirja territoriale, vendimmarrja e bazuar në evidencë dhe partneriteti ndërmjet qeverisë, biznesit dhe akademisë plotësojnë grupin e parimeve që duhet të udhëheqin zbatimin e strategjisë. 

Një nga elementët më të rëndësishëm të seksionit është formulimi i katër qëllimeve strategjike që do të udhëheqin transformimin industrial. Këto qëllime përfaqësojnë shtyllat kryesore të ndërhyrjes dhe shërbejnë si ura lidhëse ndërmjet vizionit dhe masave konkrete që zhvillohen më pas në strategji. Qëllimi i parë lidhet me transformimin e sistemeve të prodhimit dhe modernizimin e bazës industriale. Qëllimi i dytë fokusohet në integrimin e industrisë shqiptare në ekosistemet industriale evropiane dhe zinxhirët e vlerës. Qëllimi i tretë synon ndërtimin e ekosistemeve dinamike të inovacionit industrial, ndërsa qëllimi i katërt adreson nevojën për një arkitekturë koherente financiare, institucionale dhe të zhvillimit të aftësive. Së bashku, këto katër shtylla përfaqësojnë logjikën e plotë të transformimit industrial dhe sigurojnë një qasje gjithëpërfshirëse ndaj zhvillimit të sektorit. 

Një risi e rëndësishme e këtij seksioni është adoptimi i qasjes së ekosistemeve industriale, në përputhje me Strategjinë e Re Industriale të Bashkimit Evropian. Në vend që politika industriale të fokusohet në sektorë individualë, strategjia propozon zhvillimin e ekosistemeve industriale të ndërlidhura, ku bizneset, institucionet kërkimore, ofruesit e teknologjisë, institucionet financiare dhe autoritetet publike bashkëpunojnë për të krijuar vlerë. Kjo qasje konsiderohet më efektive për nxitjen e inovacionit, përhapjen e teknologjive të reja dhe integrimin në zinxhirët ndërkombëtarë të vlerës.
Sesioni III – Qëllimet Strategjike, Objektivat Specifike Dhe Masat
SKI 2026-2030 ka 4 qëllime strategjike, 15 objektiva specifike, 5 tregues kyç të Performancës (KPI), dhe 21 tregues në nivel qëllimi politikash dhe objektivi specifik.
Treguesit Kyç të Performancës matin ndikimin e përgjithshëm të strategjisë në transformimin industrial të vendit dhe shërbejnë si tregues të nivelit më të lartë strategjik. Treguesit në nivel qëllimi politikash janë të lidhur drejtpërdrejt me katër qëllimet strategjike dhe objektivat specifike të strategjisë. 

Kjo strukturë mundëson vlerësimin si në nivel makro (impakti i politikës industriale në ekonomi), ashtu edhe në nivel operacional (realizimi i objektivave dhe masave konkrete).
Qëllimi i parë strategjik, i përbërë nga tre objektiva specifike, fokusohet në transformimin e sistemeve të prodhimit dhe adreson drejtpërdrejt nevojën për modernizimin e bazës industriale shqiptare përmes zhvillimit të trajektoreve të tranzicionit industrial, përmirësimit të produktivitetit të burimeve, dekarbonizimit të proceseve prodhuese dhe përshpejtimit të digjitalizimit industrial. Ky qëllim synon të krijojë një industri më efikase, më të gjelbër dhe më konkurruese, të aftë për t’u përshtatur me kërkesat e ekonomisë moderne dhe me standardet e tranzicionit të gjelbër dhe digjital të Bashkimit Evropian. Qëllimi i dytë strategjik përbëhet nga katër objektiva specifike dhe adreson integrimin e industrisë shqiptare në ekosistemet prodhuese evropiane dhe rritjen cilësore të eksporteve. Ai synon të forcojë lidhjet e ndërmarrjeve shqiptare me zinxhirët evropianë të vlerës, të përmirësojë standardet dhe infrastrukturën e cilësisë, të reduktojë barrierat që kufizojnë aktivitetin industrial ndërkufitar dhe të mbështesë diversifikimin e eksporteve drejt produkteve me vlerë të shtuar më të lartë. Në thelb, ky qëllim synon ta zhvendosë ekonominë shqiptare nga një model i bazuar kryesisht në avantazhe kostoje drejt një modeli të bazuar në cilësi, standarde dhe integrim më të thellë në tregun evropian. Qëllimi i tretë strategjik, gjithashtu i përbërë nga katër objektiva specifike, fokusohet në ndërtimin e ekosistemeve dinamike të inovacionit industrial. Ai synon të operacionalizojë qeverisjen e Specializimit Inteligjent (S3), të forcojë transferimin e teknologjisë dhe bashkëpunimin ndërmjet biznesit dhe institucioneve kërkimore, të rrisë pjesëmarrjen e sektorit privat në kërkimin e aplikuar dhe të përshpejtojë adoptimin e teknologjive të avancuara në proceset prodhuese. Kjo shtyllë reflekton bindjen se konkurrueshmëria afatgjatë e industrisë shqiptare do të varet gjithnjë e më shumë nga aftësia për të prodhuar inovacion, për të përthithur teknologji dhe për të zhvilluar produkte e procese me intensitet më të lartë dijesh. Ndërkohë, Qëllimi i katërt strategjik, i cili përfshin katër objektiva specifike, adreson faktorët horizontalë që mundësojnë funksionimin efektiv të të gjithë sistemit industrial. Ky qëllim fokusohet në krijimin e një kuadri të integruar financimi industrial, në përmirësimin e absorbimit të fondeve të Bashkimit Evropian dhe institucioneve financiare ndërkombëtare, në harmonizimin e sistemeve të zhvillimit të aftësive me nevojat e industrisë dhe në krijimin e një mekanizmi të përhershëm qeverisjeje, monitorimi dhe koordinimi të politikës industriale. Përmes këtij qëllimi, strategjia synon të sigurojë që transformimi industrial të mos mbështetet vetëm në ndërhyrje sektoriale, por të mbështetet nga institucione efektive, instrumente financiare të përshtatshme dhe kapital njerëzor i aftë për t’iu përgjigjur nevojave të ekonomisë moderne. Në tërësi, pesëmbëdhjetë objektivat specifike të shpërndara në katër qëllime strategjike formojnë një sistem të integruar ndërhyrjesh që adreson njëkohësisht aspektet teknologjike, ekonomike, tregtare, financiare dhe institucionale të zhvillimit industrial, duke krijuar bazën për një transformim strukturor të ekonomisë shqiptare dhe për një integrim më të thellë në ekosistemet industriale të Bashkimit Evropian.
Qëllimi Strategjik 1 - Transformimi i sistemeve të prodhimit; Ky qëllim adreson kufizimet strukturore të ekonomisë shqiptare, të karakterizuara nga një bazë prodhuese e kufizuar, produktivitet i ulët dhe intensitet i ulët teknologjik. Ai synon modernizimin e bazës industriale përmes proceseve më efikase, më të digjitalizuara dhe me intensitet më të lartë dijesh, në përputhje me tranzicionin e gjelbër dhe përmirësimin e efiçencës së burimeve.
Qëllimi i Politikës 1 synon transformimin e sistemeve të prodhimit drejt një modeli më produktiv, të digjitalizuar dhe me emetime të ulëta karboni, duke adresuar kufizimet strukturore të bazës industriale dhe duke rritur konkurrueshmërinë e ekonomisë. Ai lidhet drejtpërdrejt me Objektivat e Zhvillimit të Qëndrueshëm (OZHQ), në veçanti me OZHQ 9 (Industri, Inovacion dhe Infrastrukturë) dhe OZHQ 12 (Konsum dhe Prodhim i Qëndrueshëm), të cilat promovojnë zhvillimin e industrive të qëndrueshme, rritjen e kapaciteteve prodhuese dhe përdorimin efikas të burimeve. Gjithashtu, kontribuon në OZHQ 13 (Veprimi për Klimën) përmes dekarbonizimit të proceseve industriale dhe reduktimit të emetimeve.

Në të njëjtën kohë, ky qëllim lidhet me dokumentet kombëtare strategjike, veçanërisht me PKIE/SKZHIE, në drejtim të rritjes së konkurrueshmërisë, transformimit strukturor dhe përshpejtimit të integrimit ekonomik në Bashkimin Evropian. Ai operacionalizon komponentët e zhvillimit industrial dhe të tranzicionit të gjelbër dhe digjital, duke i përkthyer ato në ndërhyrje konkrete në sistemet e prodhimit. Në lidhje me Marrëveshjen e Stabilizim-Asociimit (MSA), kjo politikë lidhet me Titullin V – Lëvizja e lirë e mallrave, si dhe me Titullin VI – Përafrimi i legjislacionit, zbatimi i ligjit dhe rregullat e konkurrencës, duke kontribuar në përafrimin me standardet teknike, rregullat e prodhimit dhe kërkesat për funksionimin e tregut të brendshëm të BE-së. Gjithashtu, lidhet me Titullin VIII – Politikat e bashkëpunimit, në veçanti me nenet që mbulojnë industrinë, inovacionin, mjedisin dhe energjinë, nëpërmjet objektivave që synojnë modernizimin e bazës prodhuese, rritjen e efiçencës së burimeve dhe adoptimin e teknologjive të avancuara.


Qëllimi Strategjik 2 - Integrimi në ekosistemet evropiane dhe rritja cilësore e eksporteve; Ky qëllim synon transformimin e modelit të integrimit ekonomik të Shqipërisë, duke kaluar nga një ekonomi e orientuar drejt tregut të brendshëm dhe aktiviteteve me vlerë të ulët të shtuar, drejt një modeli të bazuar në eksport, integrim në zinxhirët evropianë të vlerës dhe prodhim konkurrues ndërkombëtarisht. Ai adreson hendekun e ndërkombëtarizimit, ku aktualisht ndërmarrjet shqiptare – veçanërisht mikro dhe NVM – operojnë kryesisht në tregun vendas dhe mbeten të kufizuara në segmente me vlerë të ulët prodhimi.
Qëllimi i Politikës 2 synon transformimin e modelit të integrimit ekonomik të Shqipërisë, duke kaluar nga një ekonomi e orientuar kryesisht drejt tregut të brendshëm dhe aktiviteteve me vlerë të ulët të shtuar, drejt një modeli të bazuar në eksport, integrim në zinxhirët evropianë të vlerës dhe prodhim konkurrues ndërkombëtarisht. Ai lidhet drejtpërdrejt me OZHQ 9 (Industri, Inovacion dhe Infrastrukturë), i cili promovon industrializimin e qëndrueshëm, rritjen e produktivitetit dhe integrimin në zinxhirët globalë të vlerës, si dhe me OZHQ 8 (Punë e Denjë dhe Rritje Ekonomike), përmes nxitjes së eksporteve, rritjes së konkurrueshmërisë dhe krijimit të vendeve të punës cilësore.

Në të njëjtën kohë, ky qëllim lidhet ngushtë me dokumentet kombëtare të zhvillimit, veçanërisht me PKIE dhe SKZHIE/NSDEI, në drejtim të përshpejtimit të konvergjencës ekonomike me Bashkimin Evropian, rritjes së konkurrueshmërisë së ekonomisë dhe integrimit në tregun e brendshëm të BE-së. Ai kontribuon në mënyrë të drejtpërdrejtë në prioritetet për zhvillimin e eksporteve, përmirësimin e klimës së biznesit dhe përafrimin me acquis në fushën industriale dhe tregtare. Në lidhje me Marrëveshjen e Stabilizim-Asociimit (MSA), kjo politikë lidhet me Titullin V – Lëvizja e lirë e mallrave, përmes forcimit të kapaciteteve për përmbushjen e standardeve dhe rritjes së aksesit të produkteve shqiptare në tregun e BE-së; me Titullin VI – Përafrimi i legjislacionit dhe rregullat e konkurrencës, nëpërmjet harmonizimit rregullator dhe përmirësimit të funksionimit të tregut; si dhe me Titullin VIII – Politikat e bashkëpunimit, veçanërisht në fushën e industrisë, ndërmarrjeve dhe tregtisë. Nëpërmjet objektivave të tij, ky qëllim mbështet zhvillimin e një baze industriale konkurruese, të standardizuar dhe të integruar në tregun e brendshëm evropian.
Qëllimi Strategjik 3 - Ekosisteme dinamike të inovacionit industrial; Ky qëllim adreson një nga kufizimet më të thella strukturore të ekonomisë shqiptare: kapacitetin e ulët për inovacion dhe adoptim teknologjik, i reflektuar në nivele të ulëta të investimeve në kërkim dhe zhvillim, përdorim të kufizuar të teknologjive të avancuara dhe një integrim të dobët të sektorit të kërkimit me industrinë.
Qëllimi i Politikës 3 synon zhvillimin e ekosistemeve teknologjike dhe inovative të orientuara drejt industrisë, duke forcuar lidhjen ndërmjet kërkimit shkencor, inovacionit dhe prodhimit, si dhe duke përshpejtuar adoptimin e teknologjive të avancuara në ekonomi.

Ky qëllim lidhet drejtpërdrejt me OZHQ 9 (Industri, Inovacion dhe Infrastrukturë), i cili promovon rritjen e kapaciteteve teknologjike dhe inovative të industrisë dhe zhvillimin e ekosistemeve të qëndrueshme industriale, si dhe me OZHQ 8 (Punë e Denjë dhe Rritje Ekonomike), përmes rritjes së produktivitetit dhe krijimit të vendeve të punës me vlerë të shtuar më të lartë në sektorët teknologjikë dhe industrialë.

Në të njëjtën kohë, ky qëllim lidhet me dokumentet kombëtare strategjike, veçanërisht me PKIE dhe SKZHIE në drejtim të zhvillimit të ekonomisë së bazuar në dije, rritjes së investimeve në kërkim dhe zhvillim, dhe përshpejtimit të transformimit strukturor të ekonomisë. Ai mbështet gjithashtu zbatimin e Strategjisë së Specializimit Inteligjent (S3) dhe të Strategjisë për Kërkimin Shkencor, Teknologjinë dhe Inovacionin (STI), duke i orientuar këto drejt nevojave të industrisë dhe ekosistemeve prioritare.

Në lidhje me Marrëveshjen e Stabilizim-Asociimit (MSA), kjo politikë lidhet me Titullin VIII – Politikat e bashkëpunimit, veçanërisht në fushën e industrisë, kërkimit dhe zhvillimit teknologjik, si dhe me Titullin VI – Përafrimi i legjislacionit dhe konkurrenca, përmes forcimit të kapaciteteve institucionale dhe përafrimit me standardet evropiane në fushën e inovacionit dhe teknologjisë. Nëpërmjet objektivave të saj, politika kontribuon në integrimin e Shqipërisë në Hapësirën Evropiane të Kërkimit (ERA) dhe në rritjen e konkurrueshmërisë së industrisë në tregun e Bashkimit Evropian.

Qëllimi Strategjik 4 - Arkitekturë koherente e zhvillimit industrial; Ky qëllim synon ndërtimin e një arkitekture të integruar dhe funksionale të zbatimit të politikës industriale, e cila lidh në mënyrë koherente qeverisjen, financimin dhe zhvillimin e aftësive me prioritetet e transformimit industrial. Ai adreson fragmentimin institucional dhe mungesën e koordinimit ndërmjet instrumenteve ekzistuese, duke vendosur mekanizma të qëndrueshëm drejtimi, monitorimi dhe financimi që orientojnë burimet publike dhe private drejt sektorëve me potencial më të lartë zhvillimi.
Secili qëllim përkthehet në objektiva specifike, masa konkrete dhe tregues të matshëm, duke garantuar një zbatim të strukturuar dhe të verifikueshëm të strategjisë.

Qëllimi i Politikës 4 synon ndërtimin e një sistemi të integruar dhe funksional të zbatimit të politikës industriale, duke forcuar qeverisjen, financimin dhe zhvillimin e aftësive në funksion të transformimit strukturor të ekonomisë. Ky qëllim lidhet drejtpërdrejt me OZHQ 9 (Industri, Inovacion dhe Infrastrukturë) dhe OZHQ 8 (Punë e denjë dhe rritje ekonomike), duke promovuar zhvillimin e një baze industriale konkurruese, rritjen e investimeve prodhuese dhe përmirësimin e cilësisë së punësimit përmes përafrimit të aftësive me nevojat e tregut.

Në të njëjtën kohë, ky qëllim është në përputhje me prioritetet e PKIE/SKZHIE , veçanërisht në drejtim të përmirësimit të qeverisjes ekonomike, rritjes së produktivitetit dhe mobilizimit të financimeve për zhvillim. Ai mbështet kalimin drejt një modeli zhvillimi të orientuar nga investimet produktive, inovacioni dhe integrimi në tregjet evropiane, duke adresuar kufizimet strukturore të identifikuara në analizën diagnostike.

Në kuadër të Marrëveshjes së Stabilizim-Asociimit (MSA), ky qëllim lidhet me Titullin VI – Përafrimi i legjislacionit dhe rregullat e konkurrencës, përmes forcimit të kapaciteteve institucionale dhe përmirësimit të kuadrit rregullator, si dhe me Titullin VIII – Politikat e bashkëpunimit, veçanërisht në fushat e industrisë, financave dhe zhvillimit të kapitalit njerëzor. Gjithashtu, ai mbështet përmbushjen e kërkesave të Kapitullit 20 (Politika Industriale dhe Ndërmarrjet) dhe Kapitullit 19 (Politika Sociale dhe Punësimi), duke kontribuar në ndërtimin e një sistemi të qëndrueshëm të zhvillimit industrial dhe të fuqisë punëtore të kualifikuar në përputhje me standardet e Bashkimit Evropian.

Në kuadër të procesit të integrimit evropian, ky qëllim është i lidhur ngushtë me prioritetet e Planit të Rritjes për Ballkanin Perëndimor (EU Groëth Plan) dhe Agjendës së Reformave, veçanërisht në komponentët që lidhen me forcimin e kapaciteteve administrative, përmirësimin e klimës së investimeve, rritjen e përthithjes së fondeve të BE-së dhe zhvillimin e kapitalit njerëzor. Ai mbështet përdorimin strategjik të instrumenteve si IPA III, ËBIF dhe programet e drejtpërdrejta të BE-së, duke rritur efektivitetin e financimit për zhvillimin industrial.
Sipas strukturës së SKI 2026–2030, katër qëllimet strategjike përmbajnë gjithsej 15 objektiva specifike (OS).
Qëllimi Strategjik 1 – Transformimi i sistemeve të prodhimit (3 objektiva)

OS 1.1 – Trajektoret e tranzicionit industrial

OS 1.2 – Produktiviteti i burimeve, dekarbonizimi dhe praktikat qarkulluese të prodhimit

OS 1.3 – Digjitalizimi i sistemeve të prodhimit industrial

Qëllimi Strategjik 2 – Integrimi në ekosistemet evropiane dhe rritja cilësore e eksporteve (4 objektiva)

OS 2.1 – Zgjerimi i lidhjeve ndërstrukturore të industrisë shqiptare me sistemet prodhuese evropiane

OS 2.2 – Fuqizimi i standardeve dhe i infrastrukturës së cilësisë për gatishmërinë ndaj Tregut të Vetëm të BE-së

OS 2.3 – Zvogëlimi i barrierave strukturore ndaj aktivitetit industrial ndërkufitar

OS 2.4 – Rritja cilësore dhe diversifikimi i strukturës së eksporteve industriale

Qëllimi Strategjik 3 – Ekosisteme dinamike të inovacionit industrial (4 objektiva)

OS 3.1 – Operacionalizimi i qeverisjes së Specializimit Inteligjent dhe harmonizimi i financimit

OS 3.2 – Fuqizimi i transferimit të teknologjisë dhe i bashkëpunimit industri–kërkim shkencor

OS 3.3 – Zgjerimi i pjesëmarrjes së sektorit privat në kërkimin e aplikuar dhe inovacionin industrial

OS 3.4 – Përshpejtimi i adoptimit teknologjik brenda sistemeve të prodhimit industrial

Qëllimi Strategjik 4 – Arkitekturë koherente e zhvillimit industrial (4 objektiva)

OS 4.1 – Krijimi i një kuadri të integruar për financimin industrial dhe zbutjen e riskut

OS 4.2 – Përmirësimi i absorbimit dhe vendosjes strategjike të instrumenteve financiare të BE-së dhe ndërkombëtare

OS 4.3 – Harmonizimi i sistemeve të zhvillimit të fuqisë punëtore me prioritetet e ekosistemeve industriale

OS 4.4 – Krijimi i një kuadri të përhershëm të qeverisjes dhe monitorimit industrial
Në nivelin e Qëllimit Strategjik 1 – Transformimi i Sistemeve të Prodhimit, strategjia parashikon pesë tregues rezultati që matin progresin në modernizimin e bazës industriale. Këta tregues fokusohen në rritjen e vlerës së shtuar të industrisë përpunuese, zhvillimin e parqeve eko-industriale, përmirësimin e produktivitetit të burimeve, dekarbonizimin e proceseve prodhuese dhe avancimin e transformimit digjital të ndërmarrjeve industriale. Nëpërmjet tyre monitorohet nëse industria shqiptare po kalon gradualisht drejt një modeli prodhimi më efikas, më të gjelbër dhe më teknologjikisht të avancuar.

Qëllimi Strategjik 2 – Integrimi në Ekosistemet Industriale Evropiane dhe Zinxhirët e Vlerës përmban dhjetë tregues rezultati, duke përfaqësuar grupin më të madh të monitorimit. Këta tregues matin nivelin e certifikimit sipas standardeve evropiane dhe ndërkombëtare, numrin e ndërmarrjeve të mbështetura për përputhshmëri me tregun e BE-së, rritjen e eksporteve industriale, diversifikimin e strukturës eksportuese, zgjerimin e investimeve industriale, krijimin e marrëdhënieve furnitore me kompani evropiane, zhvillimin e mekanizmave të matchmaking-ut, si dhe krijimin dhe përdorimin e regjistrit kombëtar digjital të furnitorëve. Përmes këtyre treguesve vlerësohet aftësia e industrisë shqiptare për t’u integruar në tregun e përbashkët evropian dhe për të marrë pjesë në zinxhirët ndërkombëtarë të vlerës.

Qëllimi Strategjik 3 – Forcimi i Ekosistemeve të Inovacionit Industrial monitorohet përmes katër treguesve rezultati. Këta tregues matin rritjen e numrit të ndërmarrjeve private që marrin pjesë në programe të kërkimit të aplikuar dhe inovacionit industrial, forcimin e bashkëpunimit ndërmjet biznesit dhe institucioneve kërkimore, rritjen e transferimit të teknologjisë dhe adoptimin e teknologjive të avancuara në proceset prodhuese. Në këtë mënyrë strategjia synon të vlerësojë jo vetëm nivelin e inovacionit ekzistues, por edhe aftësinë e sistemit industrial për të gjeneruar njohuri të reja dhe për t’i kthyer ato në produkte dhe procese konkurruese.

Ndërkohë, Qëllimi Strategjik 4 – Arkitekturë Koherente e Zhvillimit Industrial monitorohet përmes dy treguesve kryesorë të rezultatit. Treguesi i parë mat përqindjen e programeve të arsimit profesional, trajnimit dhe të nxënit gjatë gjithë jetës që janë përafruar me nevojat e aftësive të ekosistemeve industriale prioritare. Treguesi i dytë mat numrin e ndërmarrjeve dhe institucioneve të mbështetura për informacion, këshillim, partneritete dhe përgatitje aplikimesh në programet financiare të Bashkimit Evropian. Këta tregues vlerësojnë efektivitetin e sistemeve mbështetëse të industrisë, duke përfshirë zhvillimin e kapitalit njerëzor, financimin dhe kapacitetet institucionale për përthithjen e fondeve të BE-së.
Seksioni IV – Masat Prioritare
Seksioni i katërt i Strategjisë Kombëtare Industriale 2026–2030 përfaqëson urën lidhëse ndërmjet dimensionit strategjik dhe atij operacional të dokumentit. Nëse seksioni i tretë përcakton arkitekturën e përgjithshme të ndërhyrjeve përmes katër qëllimeve strategjike dhe pesëmbëdhjetë objektivave specifike, seksioni i masave prioritare fokusohet në identifikimin e atyre ndërhyrjeve që konsiderohen më kritike për realizimin e transformimit industrial gjatë periudhës së zbatimit. Roli i këtij seksioni është të sigurojë fokus strategjik, koherencë në përdorimin e burimeve publike dhe një renditje logjike të reformave, duke identifikuar masat që pritet të gjenerojnë ndikimin më të madh ekonomik, institucional dhe strukturor. Në këtë mënyrë, strategjia shmang rrezikun e fragmentimit të ndërhyrjeve dhe krijon një kuadër të qartë për përqendrimin e kapaciteteve financiare dhe administrative në prioritetet me efektin më të lartë transformues. Këto masa janë përzgjedhur mbi bazën e ndikimit të tyre potencial në produktivitet, konkurrueshmëri, integrim evropian, inovacion dhe zhvillim institucional. Për më tepër, ato reflektojnë prioritetet e politikës industriale të Bashkimit Evropian dhe synojnë të përshpejtojnë konvergjencën e industrisë shqiptare me modelet e zhvillimit industrial të vendeve anëtare.

Një nga masat prioritare më të rëndësishme lidhet me zhvillimin e trajektoreve të tranzicionit industrial për ekosistemet prioritare. Strategjia e konsideron këtë ndërhyrje si themelore, pasi ajo krijon kuadrin metodologjik për transformimin e sektorëve industrialë. Në përputhje me qasjen e Bashkimit Evropian, trajektoret e tranzicionit industrial synojnë të përcaktojnë rrugët konkrete përmes të cilave ekosistemet prioritare do të adoptojnë teknologjitë e reja, do të përmirësojnë efikasitetin e burimeve dhe do të përmbushin objektivat e tranzicionit të gjelbër dhe digjital. Kjo masë konsiderohet prioritet sepse krijon bazën për planifikimin afatgjatë të reformave dhe orienton investimet publike e private drejt objektivave të qarta zhvillimore.

Një tjetër ndërhyrje me rëndësi të veçantë është ndërtimi dhe funksionalizimi i parqeve eko-industriale dhe infrastrukturës moderne industriale. Strategjia argumenton se përmirësimi i mjedisit fizik të prodhimit është një kusht i domosdoshëm për tërheqjen e investimeve me vlerë të shtuar më të lartë dhe për krijimin e klasterëve industrialë konkurrues. Parqet industriale të konceptuara sipas parimeve të ekonomisë qarkulluese dhe efikasitetit energjetik pritet të kontribuojnë në rritjen e produktivitetit, uljen e kostove operacionale dhe përmirësimin e performancës mjedisore të ndërmarrjeve.

Një grup tjetër masash prioritare lidhet me transformimin digjital të industrisë shqiptare. Strategjia e konsideron digjitalizimin si një faktor vendimtar për konkurrueshmërinë e ardhshme të sektorit prodhues. Për këtë arsye, ndërhyrjet prioritare përfshijnë promovimin e teknologjive të Industrisë 4.0, automatizimin e proceseve prodhuese, përdorimin e inteligjencës artificiale, analizës së të dhënave dhe sistemeve inteligjente të menaxhimit të prodhimit. Këto masa synojnë të përmirësojnë produktivitetin e ndërmarrjeve, të rrisin fleksibilitetin e proceseve industriale dhe të krijojnë kapacitete të reja për inovacion.

Në fushën e integrimit ndërkombëtar, strategjia identifikon si prioritet forcimin e infrastrukturës së cilësisë dhe harmonizimin me standardet e Bashkimit Evropian. Kjo ndërhyrje konsiderohet kritike sepse qasja në tregun evropian varet jo vetëm nga aftësia për të prodhuar, por edhe nga aftësia për të përmbushur standardet teknike, rregullatore dhe të sigurisë që kërkohen nga Tregu i Vetëm Evropian. Masat prioritare në këtë drejtim përfshijnë zhvillimin e laboratorëve, certifikimin e produkteve, forcimin e sistemit të standardizimit dhe mbështetjen e ndërmarrjeve për përmbushjen e kërkesave të tregut evropian.

Strategjia identifikon gjithashtu si prioritet harmonizimin e sistemeve të arsimit, aftësive dhe formimit profesional me nevojat e ekosistemeve industriale prioritare. Mungesa e fuqisë punëtore të kualifikuar konsiderohet një nga kufizimet kryesore për zhvillimin industrial afatgjatë. Për këtë arsye, masat prioritare synojnë përafrimin e programeve arsimore me kërkesat e tregut të punës, zgjerimin e arsimit profesional dhe forcimin e mekanizmave të të nxënit gjatë gjithë jetës. Kjo ndërhyrje shihet si thelbësore për të garantuar që transformimi teknologjik i industrisë të shoqërohet me zhvillimin e kapitalit njerëzor.

Seksioni përfshin gjithashtu masa prioritare për forcimin e qeverisjes dhe koordinimit të politikës industriale, duke synuar krijimin e një mekanizmi të qëndrueshëm monitorimi, raportimi dhe koordinimi ndërinstitucional. Kjo konsiderohet një ndërhyrje horizontale me rëndësi të veçantë, pasi siguron që politikat, programet dhe instrumentet financiare të funksionojnë në mënyrë të integruar dhe të orientuar drejt rezultateve të përbashkëta.

Masat prioritare përqendrohen në modernizimin e prodhimit, tranzicionin e gjelbër dhe digjital, integrimin në tregjet evropiane, inovacionin, financimin dhe zhvillimin e aftësive, duke krijuar një paketë reformash që synon të përshpejtojë transformimin industrial dhe të rrisë konkurrueshmërinë afatgjatë të vendit. Përmes prioritizimit të këtyre ndërhyrjeve, strategjia siguron që burimet publike dhe partneritetet ndërkombëtare të orientohen drejt reformave me ndikimin më të madh ekonomik dhe strukturor, duke rritur gjasat për realizimin e objektivave të saj deri në vitin 2030.
Seksioni V – Zbatimi, Llogaridhënia dhe Koordinimi përshkruan arkitekturën institucionale të zbatimit. Ai përcakton rolet dhe përgjegjësitë e institucioneve, mekanizmat e koordinimit ndërinstitucional, sistemin e monitorimit dhe raportimit, procesin e vlerësimit dhe parimet e llogaridhënies. Ky seksion është garanton që strategjia të mos mbetet vetëm dokument politikash, por të shndërrohet në një instrument operacional me përgjegjësi të qarta dhe rezultate të monitorueshme. 

Seksioni VI – Plani i Veprimit dhe Financimi përmban dimensionin operacional dhe financiar të strategjisë. Ai paraqet koston e ndërhyrjeve, burimet e financimit, instrumentet financiare, si dhe lidhjen ndërmjet objektivave strategjikë dhe aktiviteteve konkrete të planit të veprimit. Ky seksion siguron realizueshmërinë e strategjisë përmes përcaktimit të burimeve financiare dhe mekanizmave të financimit të tyre nga buxheti i shtetit, fondet e BE-së dhe partnerët ndërkombëtarë.

VII. INSTITUCIONET DHE ORGANET QË NGARKOHEN PËR ZBATIMIN E AKTIT
Për zbatimin e këtij projektakti ngarkohet Ministria e Ekonomisë dhe Inovacionit, ministritë dhe institucionet përgjegjëse të përmendura në planin e veprimit për ndjekjen dhe zbatimin e këtij vendimi.
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT
Projektakti është hartuar nga Ministria e Ekonomisë dhe Inovacionit. 
Projektakti do të dërgohet për mendim pranë Ministrisë së Drejtësisë, Ministrisë së Financave, Ministrisë për Evropën dhe Punët e Jashtme, Ministrisë së Infrastrukturës dhe Energjisë, Ministrisë së Arsimit, Ministrisë së Bujqësisë dhe Zhvillimit Rural, Ministrisë së Turizmit, Kulturës dhe Sportit, Ministrisë së Mjedisit, Ministrit të Shtetit dhe Kryenegociator.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE
Efektet financiare të përllogaritura  bazuar në treguesit e performancës (KPI) që janë të parashikuara në Planin e Veprimit të zbatimit të kësaj strategjie për periudhën 2026-2030 janë në vlerën 35,050,000 lekë. 
Efektet financiare do të përballohen nga buxhetet respektive vjetore të institucioneve të ngarkuara me zbatimin e masave, nga buxhete të donatorëve dhe institucioneve të tjera që janë ngarkuar për zbatimin e një pjesë të masave.
Procesi i kostimit do të mbështetet në konsultimin e dokumentave kombëtarë, përfshirë këtu Programin Buxhetor Afatmesëm 2026-2028, si dhe konsultimet me të gjitha institucionet e përfshira. Plani i veprimit për zbatimin e kësaj strategjie do të shoqërohet me një kostim analitik të secilës masë.

Kostimi i Strategjisë do të realizohet në bazë të metodologjive dhe praktikës së planifikimit buxhetor, me qëllim përcaktimin e kostos shtesë për zbatimin e Strategjisë dhe hendekut financiar në raport me fondet buxhetore të planifikuara në PBA 2026-2028 dhe nga financimi i donatorëve. Përllogaritjet buxhetore do të bëhen duke përdorur instrumentin e rekomanduar nga IPSIS, të përshtatur sipas udhëzimeve përkatëse.

Relacion shpjegues për projektvendimin  “Për Miratimin e  Strategjisë Kombëtare të Industrisë 2026-2030, dhe të planit të saj të veprimit”

